
Masu'ba sita
kaiegelya Pasika, 
Yesu aayi'i Betania 
kwaatamage Lasali, 
yu'lu' ywaayu'yilwe na Yesu 
bu'ka kuuwi'li. Bai, Malia 
ngatola lisinda lya lita ya
mauta ganannungya ga 
naldo ga bei ngu'lu', 
ngampakaya Yesu mmagu'lu' na
kugaponwa kwa nywili yake. 
Nyumba yoti ngaitwi'lya lumba lunannungya. 



Yuda Isikalioti, yumo ywa balu' banamasi' ku'mi na
abi'li', aayi'i kwa api'ndo ba dini li'nga kunsongya
Yesu kwabe. Pabapatike abali yi'lu' 
baatipulaika muno, nabembe
ngabayi'ki'tyana nakwe
kumpeya mbanje. Bu'kapo, 
Yuda ngatumbwa pala lipala
linannoga lya
kunsongya Yesu.



Kwa nyo, banamasi' ngabapanga
kati mwababakiyilwe na Yesu, 
ngabaibi'ka wiso Pasika. 
Pabaabile kabalya, Yesu ngatola
likati, ngasukulu Nnu'ngu', 
ngalimetwana na kwapeya
banamasi' bake kabaya, “Mutole
mulye, yi'no nga yi'ga yangu'.”



Bu'kapo ngatola nnobo wa divai
no sukulu kabaya, 
“Munywelyange mwaboti
munnobo gu'no. Kwa mwanjaa
yi'no nga myai yangu' 
yaikangamaya lilagano, 
iyitanika kwa kitumbu sa bandu
baingi li'nga kwabu'ki'ya sambi.” 



“Simoni, Simoni! Pi'kania wi'ti'! Ibilisi ayi'ki'tilwe na
Nnu'ngu' kumpeeta mwenga kati mundu mwapeeta
ngano. Lakini nenga nitikulu'bya kwa Nnu'ngu' li'nga
imani yako yakanepu'ngwa. Nawenga pawalu'a
niki'li'bu'kya, wasenge akina alongobo.”



Petili ngannyangwa, “Bwana, niyi'ki'tile yenda
pamope nawenga muutabilwe, na ata waa.” Yesu 
ngannyangwa, “Nikubakia wenga wa Petili, kapala
bi'ka njogolo li'no kilo walu'a ngana mala itatu
panga unitangiteli.”



Bu'kapo Yesu ngayenda
pamope na banamasi' 
bake mpaka ku kyati' 
sakikemelwa
Getisemani, ngaabakia, 
“Mutame pa, nanenga
niyenda palu'ngi' nikalu'be.” 
Ngabaya, “Mwenga mwa
Tati'! Ntu'pu' sangali
kombolwa kasinu, ninnu'ba
munibu'ki'ye agu' nnobo wa
ngu'su'mbu'. Lakini 
kaneipange kati mwanipendi
nenga, ila ipange kati
mwamupendi mwenga.” 



Bai, Yuda aakitweti kipi'nga sa asikali na ali'ndi'li
babaatumilwe na api'ndo ba dini na Mafalisayo, ngaisa
nabo mukyati' bapu'twile na taa, yenge na
yombo ngali'. Yumo kati yabe nganku'mbwa
lipanga ntumisi ywa Mpi'ndo Mku'lu' 
wa dini, ngankata likutu lyake
lya kummalyo. Apo, Yesu 
ngabaya, “Kotokaa! Ili'ngani.” 
Ngalikunywa likutu lya
mundu yu'lu', na kuntepwa.



Bai, ngabammoywa na kumpeleka kasake mpi'ndo
nku'lu' wa dini. Petili anki'ngime nsu'gu' kwa kuutalu. 
Mwoto wabi ukunganilwe
pakatikati ya luwa. 
Nabembe batami
pamope, na Petili
abi pamope nabo. 



Yumo ywa atumisi ba
mpi'ndo ywa dini, nnongo
wa yu'lu' ywaakatilwe likutu na
Petili, ngannaluya, “Buli, 
nakubwenili kukyati' pamope
nakwe?” Petili ngakana kai', 
popopo njogolo ngabi'ka. Apo 
ngapitya panja, no li'la munomuno.



Bu'kapo, boti ngabayi'ma kumpeleka
Yesu nnu'ngi' ya Pilato. Pilato 
ngannaluya Yesu, “Wenga nga
wankulungwa wa Ayahudi?” Yesu 
ngannyangwa, “Wenga
ngawaubaya.” Pilato 
apalike kunnekekea
Yesu, kwa nyo ngalongela
nabo kai'. Lakini bembe 
ngabapanga ndu'ti, 

“Ummambe munsalaba, 
ummambe munsalaba!” 



Pilato ngaakamukiya Yesu 
mmoko gabe li'nga abambilwe. 
Bai, ngabantola Yesu. Abu'i
apu'twile nsalaba wake mpaka
pandu papakemelwa “Lipakala lya
Ntwe” (kwa Kiebrania Golgotha). 



Apo nga pabammambite, pamope
nakwe baabambilwe bandu bi'ngi' abi'li', 
yumo lwammalyo na ywi'ngi' 
kunki'ya, na Yesu 
pakatikati. 



Payabile kayika saa sita muntwekati, lisu'ba lyasomwi
mulika, lubi'ndu' lwawi'ki'li munni'ma woti mpaka saa
tisa. Na panjia yaitemwana Papeleteu pa Papeleteu
mu Nyumba ya Nnu'ngu' 
yapopwanike ande ibi'li'. 
Yesu ngali'la kwa lilobe
liku'lu', “Tati', mumoko
ginu niibi'ka loo yangu'.” 
Payomwi longela go, 
ngayomoka.



Kwabile na Yusupu wa Alimataya, 
mundu mwene isima mu Balasa 
Liku'lu', kai' api'kanilyage
isa kwa Ukulungwa wa
Nnu'ngu'. Kwa nyo, 
Yusupu ngayenda
lu'ba ntwi wa Yesu 
kwa Pilato pangali
yogopa. 

Apo Yusupu
ngapi'ma sanda uu, 

na kuulukiya pai' ntwi, 
na kuuti'li'ti'ki'ya sanda. 
Ngaubi'ka ntwi wo 
mulisiko lyalisongilwe
mumpi'mbi'. Bu'kapo, 
ngaimbilikia liwe liku'lu'    
paniango wa lisiko. 



Pammalau' yake, lyaai lisu'ba
lyaliegelyage bi'ka wiso
Sabato, Api'ndo ba dini
na Mafalisayo
ngabannyendelya
Pilato no baya, . . . 



. . . “Bwana, tuku'mbu'kile panga 
yu'lu' nkongi paabile balo
mwu'mi aabaite, 
'Masu'ba gatatu bu'ka
po waa kwangu', 
naalu'a yu'ka.'”



Kwa nyo ngabayenda na ali'ndi'li, 
li'nga kulili'ndi'la lisiko, 
ngabayi'ya muhuli mu 
li'lu' liwe no bi'ka asikali
kwa uli'ndi'li nku'lu'.



Bu'ka pa Sabato lisu'ba lya
jumapili kindai' bulabula, 
Malia Makatalena na yu'lu' 
Malia ywi'ngi', baayi'i
kulilingulya lisiko. 
Imukya, ngakupitya
nnendemo nku'lu' 
wa bwi', na
malaika wa Bwana ngauluka

bu'ka kunani, 
ngaliimbilikiya

pambwega li'lu' liwe
na kulitamya. 



Balu' ali'ndi'li ba lisiko
baatiyogopa muno, 
ngabalendema no 
baa kati baatiwaa. 



Yu'lu' malaika ngaabakia balu' 
alwawa, “Kanemuyogope, kwa
mwanjaa nitangite panga 
mumpala Yesu 
ywaabambilwe. Ntu'pu' 
pano, kwa mwanjaa
ayu'kite kati mu'lu' 
mwaabaite. 

Mwisange
samulole

pandu
pabanng'onjike.” 



Abo alwawa ngabapita kiyu'ngu'ya
mulisiko, babi na bwoga na pulaa
ngu'lu', ngababutuka yenda
kwabakia banamasi' bake abali
yo. Popopo, ngabakwembana
na Yesu, ngabaya, 
“Mukayumuka.”



Balu' alwawa ngabamwegelelya
na kunkamwa magu'lu' gake, 
ngabankilikitya. 



Kuundi'la, Yesu aapiti balu' banamasi' ku'mi na yumo
pabaabile kabalya kilyo. Aatikwakalipya kwa kitumbu

so kotoka u'bi'lya kwabe na unonopau wa myoyo yabe
kwo kana kwau'bi'lya balu' babaamweni bu'ka pa 
uyu'ki wake. Bwana Yesu paayomwi longela nabo
makowe go, ngakatuyilwa yenda kunani no tama

kummalyo ga Nnu'ngu'. 

Kwa mwanjaa Nnu'ngu' aaipendi
dunia, ngampiya mwana wake wa

kisake, li'nga kila mundu
ywamwu'bi'lya aakaneoba, ila abe

na ukoto wangayomoka.



Aroma 3:23 
boti bapangite sambi no pu'ngu'ki'lwa na

utukupu wa Nnu'ngu'.

Aroma 6:2
Kwa mwanjaa, liposo lya sambi kiwo, na kiya sa Nnu'ngu', 
ukoto wangayomoka bu'ka kwa Kilisitu Yesu Bwana witu.

Aebrania 9:27
Bai amo ngamwaibile panga kila mundu apalikwa waa

mala yimo bai, no bu'ka po ukumilwa na Nnu'ngu'.



Aefeso 2:8,9
Kwa mwanjaa, mukosopolilwe kwa ngu'ngu', kwa ndi'la ya
imani wala kwa yendo yinu inannogali. Yi'no nga upo bu'ka

kwa Nnu'ngu'. Ankosopoli lili kwa iyendo yinu, kwa nyo
mundu aakane kwilumba.

Aroma 10:9,10
Ankosopoli lili kwa iyendo yinu, kwa nyo mundu aakane

kwilumba. Nnu'ngu' nga ywatupangite tube kati mwatubile. 
Aatuumbite mpya mu Kilisitu Yesu li'nga tupange makowe
manogau mumaisa gitu, makowe gaatubi'kile tugapange.



Yoani 3:16,17
Kwa mwanjaa Nnu'ngu' aaipendi dunia, ngampiya mwana

wake wa kisake, li'nga kila mundu ywamwu'bi'lya
aakaneoba, ila abe na ukoto wangayomoka. Kwa mwanjaa
Nnu'ngu' antumiteli Mwana wake isa kwisenwa dunia, ila

dunia ikosopolelwe na Ywembe.

1 Yoani 5:11-13
Ukong'ondeli wene nga wu'no, panga Nnu'ngu' atupei ukoti
wangayomoka, na ukoti wo upatikana kwa ndi'la ya Mwana 
wake. Ywoywoti ywabile nakwe Mwana wa Nnu'ngu', aywo

abile nawo ukoto wo, na ywangali baa na Mwana wa
Nnu'ngu', ntu'pu' ukoti wo. Nimwandikyanga li'nga mupate
tanga panga, mwenga mwamuu'bi'lya lina lya Mwana wa

Nnu'ngu' mubile nawo ukoti wangayomoka.

